
Kalaallit qimmiat qimuttoq illersorniarlugu kalaallit qimmiannik qimmiutilinnut 

nerukkaatissarsiutaanut akileraartarnikkut ilangaammik pilersitsisinnaanerup 

pittaaqutai ajoqqutaalu pillugit Naalakkersuisut nalunaarusioqqullugit 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq, Doris J. Jensen, Siumut) 

 

 

Akissuteqaat 

(Aningaasaqarnermut Naalakkersuisoq) 

 

 

Siullermeerinninneq 

 

Kalaallit Nunaanni qimmit qimuttut ikiliartorput. Siunnersuuteqartup nammineq oqarneratut 

taama ineriartortoqarneranut pissutaasut amerlapput. Inuilli amerligaluttuinnartut qimmit 

qimuttut pinnagit assersuutigalugu snescooterit toqqartarmatigit assortugassaanngilaq.  

 

Naalakkersuisulli isumaqarput kulturerput qimmeq qimuttoq assigalugu nukittuujusoq, 

taamaattumillu qimminik qimuttoqartarnitta tammavinnissaanut navianartorsiortoqanngilaq. 

Kulturili piffissap ingerlaneranut naleqqussassaaq, soorlu taamaattuaannarnikuusoq.  

 

Naalakkersuisut siullertut erseqqissaatigissavaat inuit assersuutigalugu aalisarnermik, 

piniarnermik takornariartitsinermilluunniit inuuniutimik ingerlannerata ilaatut qimminik 

qimuttunik atuisut qimminut nerukkaatissanik aningaasartuutinut ilanngaateqareermata. 

Tamatumunnga pissutaavoq inuussutissarsiummik ingerlataqartut akileraartarnermut 

inatsimmi maleruaqqusat atuuttut malillugit isertitaqarniarluni aningaasartuutit 

akilerneqartunut ilanngaateqarmata.  

 

Siunnersuummi siunertarineqartoq tassaavoq qimminik qimuttuuteqarneq kultureqarnikkut 

ingerlatatut pisortanit tapersersorneqartussatut isigalugu innuttaasut qimminut 

nerukkaatissanik namminneq aningaasartuutaannut ilanngaateqartitsinissaq nutaatut 

kissaatigineqarmat. 

 

Qimmeq qimuttoq kulturikkut ingerlatatut siuarsarniarlugu annertuumik 

iliuuseqartoqareerpoq. Taamaalilluni 2020-mut aningaasanut inatsimmi Avannaata 

Qimussersuanut 250.000 kr.-nik tapiissutit atugassanngortinneqarput. Tamatuma saniatigut 

qimussimik sukkaniunnerup misissorneqarnissaanut nakkutilliiffigineqarnissaanullu 

tipsernermit lottornermillu aningaasaliissutit 800.000 kr.-nik tapiissuteqartoqartarpoq. 

 

Suliassaqarfimmi iliuusissat Inatsisartunit pisariaqartutut isigineqassappata ilanngaammik 

akileraaruseriaatsitsinni takornartaalluinnartumik atuutsitsilernikkut taama anguniagaqarneq 

siuarsarnagu qimminut nerukkaatissanik tapiissutinut aaqqissuussinermik 



atuutsitsilernissamut periarfissat misissortinneqarnissaat tulluarnerunersoq 

isumaliutigilluaqqullugu Naalakkersuisut sinnerlugit Inatsisartut kaammattorpakka. 

 

Inuit aningaasartuutaannut ilanngaateqartitsineq atornerluisoqaratarsinnaanermik 

nassataqassaaq, tamannalu allaffissornerunermik nakkutilliinerunermillu pisariaqartitsinermik 

kinguneqassalluni. Atornerluineq assersuutigalugu pisinnaavoq innuttaasut qimminut 

nerukkaatissanik aningaasartuutit akiliutigisaminnit qaffasinnerusumik ilanngaassinerisigut, 

taamaalillutillu annikinnerusumik akileraaruteqarlutik. Tamanna pinngitsoortinniarlugu 

suliassaqarfimmi ingerlaavartumik nakkutilliisoqassaaq. Tamatuma nassatarisaanik 

innuttaasut qimminik nerukkaatissanut aningaasartuutiminnut uppernarsaatit ukiuni tallimani 

paarissavaat, uppernarsaatip taassuma Akileraartarnermut Aqutsisoqarfimmut 

tunniunneqarsinnaanissaa siunertaralugu. Ullumikkut innuttaasut qimminut nerukkaatissanik 

pisinerminnut uppernarsaatinik ukiuni tallimani paarsisartut amerlanngillat. Taamaalilluni 

ilanngaateqartitsinermik aaqqiissut innuttaasut Akileraartarnermullu Aqutsisoqarfiup 

annertunerusumik aqutsilernerannik nassataqassaaq. Aamma perlerornermut allanullu 

akiuussutissamik kapitissimanermut kiisalu qimminik qimuttuuteqarnermut il.il. 

nunaminertamik tunineqarsimanermut uppernarsaatinik piumasaqaateqartoqarnissaa 

ilimanarpoq.  

 

Taamaattoqassappat tapiissutinut aaqqissuussineq aqussallugu piuminarnerujussuusorinarpoq.  

Tapiissutinut aaqqissuussineq assersuutigalugu ima inissitsiterneqarsinnaavoq qimminik 

qimuttoqarfinni qimminut nerukkaatissanut akit appartinniarlugit pisiniarfinnut 

toqqaannartumik tapiissuteqartoqartarluni. Tamatumunnga taarsiullugu inuup qimminik 

qanoq amerlatigisunik qimuttuuteqarnera tunngavigalugu tapiissutit nalunaarsorneqarlutillu 

tunniunneqartarsinnaapput.  

 

Aammattaaq nassuiaat aaqqissuussinermut taamaattumut aningaasartuutit aamma tapiissutinut 

aaqqissuussinerup qanoq aningaasalersorneqarsinnaanera pillugit oqallinnermik 

ilaqartinneqartariaqarpoq.  

 

Oqaatigineqartunili takuneqarsinnaasutut tunngavissat pigineqartut tunngavigalugit 

siunnersuutip piviusunngortinneqarsinnaannginneranut tunngavissaalluartut arlallit 

Naalakkersuisunit takuneqarsinnaapput, taamaattumillu suliaq pillugu nassuiaammut pisortat 

aningaasaataannik atuinissaq naapertuuttutut Naalakkersuisunit isigineqanngilaq.  

 

Taamaattumik aalajangiiffigisassatut siunnersuut itigartinneqassasoq Naalakkersuisunit 

inassutigineqarpoq.  

 

 


